
● 6 августта  Татарстанның Дәүләт Советы Рәисе Фәрит Мөхәммәтшин Теләчедә авыл халкының эшлеклелек активлыгын арттыру буенча семинар-киңәшмәдә авыл җирлекләре башлыкларының ролен билгеләп үтте. Аларга үгет-нәсихәт бирде.
“Безнең бурыч – тәвәккәл кешеләрне табып, аларга үз эшен ачарга ярдәм итү. “Авыл буйлап чыгып китим әле, бу кеше булдыра бит, кызыксындырыйм әле, күндерим әле” дип эзләнергә кирәк. Бу сезнең эш. Бу сорауларны активрак карарга кирәк”, - дип мөрәҗәгать итте Фәрит Мөхәммәтшин авыл җирлекләре башлыкларына.

Аның сүзләренчә, мөмкинлекләр, грант ярдәме булганда, кулдан килгәннең бөтенесен башкарырга, кулланып калырга кирәк. “Республика казнасына гына өмет итеп утырып булмый. Сезнең инициатива кирәк. Ел азагында төрле сорауларны күпмедер чишә алган, терлек баш санын арттыруга ирешә алган, ниндидер производстволарга инициативалы кешеләрне тапкан авыл җирлекләре башлыкларын бүләкләячәкбез”, - диде парламент рәисе.

Фәрит Мөхәммәтшин фикеренчә, авыл халкы бик сизгер, ул авыл җирлеге башлыгының нинди уй-фикерләр белән яшәвен-эшләвен яхшы тоемлый.

“Бу эшкә алынгансың икән, ныклап тотынырга кирәк. Авыл халкы “җитәкче тормышын безнең белән бергә көйли” дип әйтерлек булсын. Зинһар өчен, республика җитәкчелеге исеменнән мөрәҗәгать итәм: Теләчедәге шушы сөйләшү халыкның эшлеклелек активлыгын арттыруда яңа юлларны эзләүгә этәргеч бирсен”, - ди ул.

Парламент җитәкчесе фикеренчә, авыл җирлекләре башлыкларының хуҗалыгында терлек асрау белән шөгыльләнүе дә уңай күренеш булыр иде. Татарстанның авыл хуҗалыгы һәм азык-төлек министры урынбасары Ришат Хәбипов әйтүенчә, кайбер авыл җирлекләре башлыклары мал асрауны үз үрнәгендә күрсәтә. Мисал өчен, Лаеш районы Атабай авыл җирлеге башлыгы Люзия Хәлилова сыер тотмаса да, симертүдә өч бозаулары булуын әйтте.

“Авыл җирлеге башлыгы үзе үрнәк күрсәтсә, башкаларны терлек асрауга өндәү җиңелрәк булачак”, - диде Ришат Хәбипов. Фәрит Мөхәммәтшин мал асрамаучы авыл җирлекләре башлыкларының кул күтәрүләрен сорады. Ләкин берәү дә җөрьәт итмәде.

Бүген биредә 11 район - Теләче, Саба, Кукмара, Балык Бистәсе, Мамадыш, Биектау, Питрәч, Лаеш, Арча, Әтнә, Балтач вәкилләре авылның үсеш факторлары турында фикер алышты. Киңәшмәдә билгеләп үтелгәнчә, 2019 ел башына шәхси хуҗалыкларда сыерлар баш саны Әтнәдә 17гә, Лаешта 1гә артса, калган районнарда кимү күзәтелә. КФХларда Әтнә, Арча, Мамадышта мөгезле эре терлек баш саны кимегән, шул исәптән сыерлар баш саны кимүе ягыннан Арча гына “кызыл” зонада.

 ● 7 августта Узган анада Дәүләт Советыың Мәгариф, мәдәният, фән һәм милли мәсьәләләр комитеты рәисе Разил Вәлиев Баку шәһәрендә Әзербайҗан парламентарийлары, галимнәре, мәдәният әһелләре һәм җирле татар оешмалары вәкилләре белән очрашты. Аның бу сәфәре Әзербайҗан Республикасы Милли Мәҗлесе депутаты, профессор Ганира Пашаева чакыруы һәм Евразия халыкара эзләнүләр институты белән Бөтендөнья яшь төрки язучылар берлеге ярдәме нәтиҗәсендә оештырылган иде.
Әзербайҗан парламентнының өч комитеты депутатлары белән очрашуда Разил Вәлиев Татарстан Дәүләт Советының чит илләр парламентлары белән 10 һәм Россия төбәкләре парламентлары белән кырыкка якын килешү төзегәнлеген билгеләп үтте. "Безнең Төркия, Казахстан, Төркмәнстан, Чехия, Нью-Йорк һәм башкалар белән хезмәттәшлек турында килешүләребез бар, - диде ул. - Хезмәттәшлекне шулай беркетү Әзербайҗан һәм Татарстанда парламентаризм хәрәкәтен тагын да ныгытыр иде".

Мәдәният һәм сәнгать әһелләре, галимнәр һәм башкарма хакимият вәкилләре белән очрашу барышында Разил Вәлиев берничә ел элек Казанга зур төркем Әзербайҗан язучылары килеп китүен искә төшерде. Шуннан соң Әзербайҗан Язучылар берлеге ярдәме белән Тукай шигырьләре тәрҗемә итеп чыгарылган, яшь татар шагыйрьләренең антологиясе әзербайҗан телендә нәшер ителгән. "Һичшиксез, бу традиция дәвам итергә тиеш, - диде депутат. - Хәзерге вакытта без Әзербайҗан язучыларының иң яхшы әсәрләрен татар телендә бастырырга әзерлибез. Мәдәният, сәнгать, фән һәм мәгариф өлкәсендә активрак хезмәттәшлек итүгә өметләнәбез".

Әзербайҗан Республикасы Милли Мәҗлесе депутаты Ганира Пашаева (ул парламентта халыкара хемәттәшлек юнәлешен җитәкли) Әзербайҗан белән Татарстан арасында төрле юнәлешләрдә элемтәләрне яклавын белдерде. "Безнең халыкларның мәдәниятында һәм тарихында уртаклык тирән, - диде ул. - Төрки тамырларыбыз бер, динебез бер. Әдәби багланышларыбыз тарихы тирән. Ел саен татар язучыларының 2-3 китабын тәрҗемә итеп бастырырга ниятлибез. Әзербайҗан язучыларының "Карабах хатирәләре" дигән китабын татарчага тәрҗемә итеп чыгарырга да исәп бар. Россия белән Әзербайҗан арасындагы мәдәни хезмәттәшлек кысаларында башка проектлар да җитәрлек".

Сәфәр барышында Татарстан парламентарие Язучылар берлегенең "Натаван" клубында үзенең "Көзге яңгырлар" дигән китабын тәкъдим итү кичәсендә катнашты, Низами исемендәге әдәбият институты һәм әдәбият музее хезмәткәрләре белән очрашты.     

Татарстан Республикасының Бакудагы вәкиллегендә Габдулла Тукай премиясе лауреаты, Татарстан халык язучысы, танылган җәмәгать эшлеклесе Разил Вәлиев белән очрашуга Бакуда яшәүче татарлар җыелган иде. Аларның саны егерме меңнән артык һәм күпчелеге татарлыгы белән горурланып яши. Мәгариф һәм мәдәният сораулары турында сөйләшкәндә, Баку татарлары Әзербайҗан хөкүмәтенең игътибарлы һәм ярдәмчел булуын билгеләп үттеләр. Шул ук вакытта алар татар артистлары концертларын, художникларның күргәзмәләрен, театрлар тамашаларын ешрак оештыруда ярдәм сорадылар. Алар әйткәнчә, җирле якшәмбе мәктәпләренә балаларга туган тел укыту өчен дәреслекләр, әдәбият, методик әсбаплар, газета-журналлар җитешми икән.

Татарстан депутатын шулай ук Сумгайыт шәһәрендә дә җылы каршы алдылар. Ул биредәге Гейдар Алиев үзәгендә муниципалитет җитәкчеләре һәм гади кешеләр белән аралашты. 

● 12 августта Татарстанның Дәүләт Советы Рәисе Фәрит Мөхәммәтшин авыл халкының эшчәнлек активлыгын уртача дәрәҗәгә җиткерү теләген белдерде. Бу хакта ул Яшел Үзәндә зональ семинар-киңәшмәдә әйтте.
Ул кече хуҗалык формалары үсеше өчен 2 млрд сум акча бүлеп бирелүен, грантлар буенча да билгеле суммалар күчерелүен искәртте. “Без бу мөмкинлекләрдән файдаланган кешеләрне дә күрәбез. Алдынгы карашлы җирлек башлыклары эшмәкәрләрне таба, тырышалар. Битарафлар да бар, әллә аңламыйлар, әллә белмиләр. Сәбәпләрен ачыклыйсы, халык эшчәнлеген уртача дәрәҗәгә менгезәсе иде”, - диде Фәрит Мөхәммәтшин.

Парламент башлыгы авылларны саклап калу өчен республика программаларының әһәмиятен билгеләп үтте. Аның әйтүенчә, 38 республика социаль программасы уңышлы гамәлгә ашырыла. "Россиядә бер ел эчендә картадан 300гә якын авыл юкка чыга бит. Бу хезмәт, рухи, мәдәни потенциалны югалту дигән сүз”, - ди ул.

Аның фикеренчә, авыл җирлегендә дә эшмәкәрлек белән шөгыльләнергә теләүчеләр арта бара, бары тик шартлар гына тудыру зарур. “Авыл хезмәтчәннәренең югары керемен тәэмин итү – актуаль сорау”, - диде Мөхәммәтшин.

Ул авыл җирлекләре башлыклары үз авылы активлыгын кайгыртырга тиешлеген искәртте. “Кооперативлар булдыру, терлек санын киметмәү, ә арттыру, халыкның мәшгульлеген кайгырту, мәшәкатьләрен киметү кебек бурычлар куела. Авыл "картая", халкы кими”, - диде. Сүз уңаеннан, соңгы 20 ел эчендә Татарстанда авыл халкы 100 меңгә кимегән.

Фәрит Мөхәммәтшин әйтүенчә, мондый утырышларда авыл җирлеге башлыгы, район башлыгы дәрәҗәсендә дә хәл итеп була торган мәсьәләләр дә күтәрелә. Бу нисбәттән, ул җирле түрәләргә халык белән тыгызрак мөнәсәбәттә торырга кирәклеген искәртте.

● 13 августта ТР Дәүләт Советы Рәисе Фәрит Мөхәммәтшин Казахстан Республикасының Казандагы Генераль консулы Җанболат Мурзалинны кабул итте. Парламент башлыгы Казахстан дипломатын Татарстандагы эшчәнлеге башлану белән котлады.
Казахстанның Казандагы Генераль консуллыгы округына Россиянең Идел буе федераль округындагы 12 төбәк керә. 2019 елның июль аеннан Генераль консул вазифаларын Җанболат Мурзалин башкаруга кереште.

Очрашуда шулай ук Дәүләт Советы Рәисе урынбасары Римма Ратникова, РФ Тышкы эшләр министрлыгының Казандагы вәкиле Радик Вахитов һәм башка рәсми затлар катнашты.

● 14 августта ТР Дәүләт Советы Рәисе Фәрит Мөхәммәтшин Түбән Кама муниципаль районына сәфәр кылды. Анда ул тоташ металл кордлы шиннар заводы эшчеләре белән аралашты һәм яңа мәктәп төзелеше белән танышты.
Республиканың төп нефть компаниясенә керүче шин комплексына парламент башлыгы Түбән Кама башлыгы Айдар метшин һәм Татнефть генераль директоры Наил Маганов белән бергә килде. Заводның заманча цехларында йөргәндә, Фәрит Мөхәммәтшин предприятиенең продукциясен кемнәргә җибәрү, йөк машиналарын комплектлауга һәм икенчел базарга нинди күләм җибәрелү турында кызыксынды.

Завод эшчәннәренең эш шартлары һәм хезмәт хакы турында сорашып, ул шундый очрашуларның даими оештырылуын искә төшерде. Яшь шинчылар аңа үз гозерләрен әйттеләр. Шуларның берсе - яңа микрорайоннарда балалар бакчалары һәм мәктәпләр җитешмәү. Бу уңайдан Фәрит Мөхәммәтшин шәһәр башлыгы Айдар Метшинга социаль объектлар төзегәндә иске һәм яңа микрорайоннарда кеше санының арту-кимүен искә алырга тәкъдим итте. "Яшь гаиләләрнең торак шартларын яхшырту, аларның балалары турында кайгырту - хакимиятнең төп бурычларыннан берсе", - дип искәртте парламент җитәкчесе.  

Заводта 650 кеше эшли. 9 ел дәверендә биредә 7 млн 200 мең шин җитештерелгән.  

Бүген Фәрит Мөхәммәтшин шулай ук "Батыр" спорт мәктәбендә яшь волейболчылар белән очрашты һәм 37нче микрорайонда төзелеп бетеп килүче урта мәктәптә укыячак балаларның ата-аналары белән сөйләште.

Көнне икенче яртысында ул район һәм шәһәрнең активы белән очрашуда катнашты.

  

● 14 августта «Татнефть» бүлекчәләре хезмәткәрләре «кара алтын»ны табып кына калмый, территорияләрендә эшли торган районнар үсешенә дә зур өлеш кертә. Бу хакта Татарстан Дәүләт Советы Рәисе Фәрит Мөхәммәтшин «Ямашнефть» нефть-газ чыгару идарәсенең 50 еллыгы уңаеннан уздырылган чарада әйтте. 
Тантаналы җыелышта катнашучыларны Татарстан Президенты исеменнән сәламләп, парламент җитәкчесе соңгы биш елда «Ямашнефть»нең «Татнефть» ГАҖ составында иң эре, заманча һәм алдынгы идарәләрнең берсе булуын искәртте.

«Бүген «Татнефть» җитәкчелегенә планлы-зыянга эшләүче предприятие төзүгә Хөкүмәт ризалыгын алу өчен нинди хезмәт куярга кирәклеген күз алдына китерүе кыен», - диде Фәрит Мөхәммәтшин. Үз чыгышында Фәрит Мөхәммәтшин «Ямашнефть»нең берничә буыны зур территорияләрне үзләштерде, яңа чыганаклар ачты, яңа ягулык-энергетика комплексының транспорт һәм җитештерү инфраструктурасын нульдән башлап булдырды, нефть чыгару, ташу һәм эшкәртү буенча алдынгы технологияләрне гамәлгә кертте, диде.

ТР Дәүләт Советы Рәисе Александр Мордвинцев, Галина Ибраһимова, Виктор Коновалов, Александр Рыжиков һ.б. ветераннарга рәхмәт сүзләре җиткерде. «Алар нигез салган традицияләрне бердәм коллектив, үзенең көчле профессиональлеге белән дәвам итә. Сез нефть чыгарудан тыш, традиция буенча территориядә эшләүче районнарның социаль үсешенә зур өлеш кертәсез», – диде республика парламенты җитәкчесе.

Фәрит Мөхәммәтшин әйтүенчә, республиканың нефть сәнәгате үсешенә 1985 елдан бирле «Ямашнефть» нефть-газ чыгару идарәсе җитәкчесе Виктор Смыков зур өлеш керткән. «Бу искиткеч кеше, талантлы оештыручы, белемле һәм креатив профессионал, парламентның актив депутаты», – диде ТР Дәүләт Советы Рәисе.

Фәрит Мөхәммәтшин котлавын тәмамлагач, «Ямашнефть» нефть-газ чыгару идарәсе киләчәктә дә республика икътисадына лаеклы өлеш кертеп, шулай ук ышанычлы һәм тотрыклы үсәчәк, дип өметләнүен әйтте.

   

● 19 август

Авыл хуҗалыгы һәм азык-төлек министрлыгыннан кала, башка тармак министрлыклары да авыл халкының мәшгульлеген кайгыртырга тиеш. ТР Дәүләт Советы Рәисе Фәрит Мөхәммәтшин бу хакта Тукай районында авыл халкының эшлеклелек активлыгын арттыруга багышланган киңәшмәдә әйтте. 
"Кызганыч, уйланган күп кенә әйберне башкарып чыгып булмый. Эшләнгәне дә Авыл хуҗалыгы министрлыгы линиясе буенча гына. Үрдәк, каз һәм башкалар үрчетү аңлашыла, ләкин күп кенә районнар бит сәнәгать производстволары белән дә шөгыльләнә", - диде Фәрит Мөхәммәтшин.

Аның фикеренчә, башка тармак министрлыкларының да шушы эшләргә мөнәсәбәте булырга тиеш. "Марат Готович (Әхмәтов - авыл хуҗалыгы һәм азык-төлек министры - Т.И. искәрмәсе) үз командасы белән җаваплы булган кебек, нигә төзелеш индустриясен, төзелеш бригадасын төзи алмыйбыз, нигә сәнәгать линиясе буенча яңа проектлар тудырмаска?! Шул рәвешле, авыл халкына ярдәм булыр иде", - диде Фәрит Мөхәммәтшин.

Ул Авыл хуҗалыгы министрлыгы гына түгел, Сәнәгать һәм сәүдә министрлыгы, Төзелеш министрлыгы да яңа проектлар эшли алырлыгын әйтте. "Авыл халкы өчен эшләп булганның бөтенесен эшләргә кирәк. Өстәвенә, әле без бәхетле кешеләр, илкүләм проектларны гамәлгә ашыруда катнашучылар. Мөмкинлекләр ачылганда йоклап калмаска кирәк", - диде парламент рәисе.

Ул авыл халкының эшлеклелек активлыгын арттыру традициясе шушы семинарларда салынганын искәртте. "Без диалог, сездән яңа тәкъдимнәр ишетү режимына күчтек. Ел саен җыелабыз һәм кешеләрнең нәрсә белән шөгыльләнгәнен күрәбез, аларның тәҗрибәсен өйрәнәбез. Бу эшнең актуальлеге кимеми", - диде ул.

Мөмкинлекләр якынча бертөрлерәк булып та, төрле районнарның казанышларында аерма зур. Татарстанның Дәүләт Советы Рәисе шул проблемага игътибар юнәлтте.

"Үсеш өчен шартлар якынча бертигез, әмма төрле районнарда ирешелгән эшләрдә аерма зуру булу борчый. Я авыл җирлекләренең үгетләве, я район-шәһәр башлыкларының таләпчәнлеге җитми. Грантлар, программалар күп, бюджеттан шактый акча бирелә. Ә Бөгелмәдә, тагын өч районда бер мини-ферма да төзелмәве борчуга сала", - диде Фәрит Мөхәммәтшин.

Ул авылда булдыклы кешеләрне эзләп табу эше җитеп бетмәвен әйтте. "Үз территориягездә актив кешеләрне табып, этәргеч бирергә кирәк", - диде.

ТР Премьер-министры урынбасары - авыл хуҗалыгы һәм азык-төлек министры Марат Әхмәтов крестьян-фемер хуҗалыклары өчен грант ярдәмендә катнашмаган районнарның исемлеге белән таныштырды. Менделеевск, Актанвш, Бөгелмә районнарында бер грант алучы да булмаган. Иң күп грантны быел азнакайлылар алган - 7 кеше. Тукай, Мөслим дә актив: 6 шар грант алучы.

Проектлар буенча, сыерлар баш санын 2,4 меңгә, симертү терлеген 2,8 меңгә, кошларны 1,5 млн башка арттыру ниятләнә. Өстәмә 340 эш урыны булдырылачак.

Министр соңгы елларда фермер хуҗалыклары яхшы үсеш алуын, ел саен иулай родукция күләме 15-20 процентка артуын билгеләп узды. "Соңгы еллаода фермерлык юнәлеше үзгәрде. Ике исә ел элек терлекчелек белән һәр 15 нче фермер шөгыльләнсә, хәзер алар яртысыннан артык", - диде.

Марат Әхмәтов грант программалары ярдәмендә фермерларда терлек баш саны ике тапкыр, кошларның баш саны өч тапкыр артканын әйтте. Терлекчелек продукциясен сатудан акча кереме өч мәртәбә арткан. Быел 29 процентка күбрәк.

Тукай районы башлыгы Фаил Камаев районның аграр тармакта ирешкән уңышлары турында сөйләде. Авыл хуҗалыгы тулай продукциясе күләме буенча бүген Тукай районы республикада дүртенче урында.

Алга таба киңәшмәдә сораулар яңгырады. Минзәләдән Нәсим Дәүләтов 700 гектар җирдә бәрәңге үстергәннәрен, аны җирле сәүдә челтәрләренә сатуда яодәм сорады. "Сәүдә челтәрләрендә колач җәеп каршы алып тормыйлар. Дәүләттән ярдәм булсын иде", - диде.

Бу авыл халкының эшлеклелек активлыгын арттыру буенча зональ киңәшмәләрнең соңгысы. Бүген Азнакай, Актаныш, Менделеевск, Минзәлә, Сарман, Баулы, Мөслим, Тукай, Ютазы, Алабуга, Түбән Кама, Зәй, Әгерҗе, Бөгелмә районнары вәкилләре җыелган. Моңа кадәр зональ киңәшмәләр Теләче, Аксубай, Яшел Үзән районнарында үтте.

   

● 19 августта Татарстанның Дәүләт Советы Рәисе Фәрит Мөхәммәтшин "КАМАЗ" заводының фәнни-техник үзәгендә булды. Биредә ул яңа КАМАЗ 54901 моделен карады. 
Парламент башлыгы яңа машинаның руле артына утырып, үзе дә сынап карады. "Бер бүлмәле фатир кебек бу. Яныма берәр кеше дә кирәк. Алайса, Казанга китеп баруым бар", - дип шаяртты.

Әйләнеп йөреп килгәч, Фәрит Мөхәммәтшин фикерләре белән уртаклашты. "Уңайлы, йомшак, бик җиңел идарәле, тавышсыз машина. Югарыда патша кебек утырасың", - диде.

Аннан соң Фәрит Мөхәммәтшин фәнни-техник үзәкнең произодство корпусында хезмәткәрләр белән аралашып алды.

● 20 август

Коммерцияле булмаган оешмалар авыр тормыш хәлендә калган кешеләргә ярдәм итү мөмкинлеген таба. Бу хакта бүген Әлмәттә Татарстан Дәүләт Советы Рәисе Фәрит Мөхәммәтшин иң яхшы социаль проектлар авторларына «Татнефть» ГАҖ грантларын тапшыру тантанасында әйтте.
«Сез үз проектларыгыз, йөрәгегез һәм күңелегез аша үткәреп, күпме төрле кешене бәхетле иттегез. Сез авыр тормыш шартларында калган һәм мохтаҗ кешеләргә ярдәм күрсәтү мөмкинлеген таба аласыз. Кыскасы, үз тирә-юнебездәге дөньяны яхшыга үзгәртәсез. Сезнең игелекле гамәлләрегез безнең уртак йортыбыз – Татарстан Республикасы киләчәгенә үз өлешен кертер, киләчәктә дә гражданлык җәмгыяте үсешенә ярдәм итәр, дип ышанам», – диде конкурста җиңүчеләргә Дәүләт Советы Рәисе.

Ул коммерцияле булмаган иҗтимагый оешмалар вәкилләренә «дәүләтебез төрле сәбәпләр аркасында хәл итәргә өлгермәгән проблемалар белән шөгыльләнүләре өчен» рәхмәт белдерде.

«Татнефть» компаниясе генераль директоры Наил Маганов җиңүчеләргә грантлар тапшырды. «Конкурсның географиясе ел саен киңәя, ә бу безнең уңышларыбыз һәм җитлегүебез, гражданнарга үз инициативаларын күрсәтергә мөмкинлек бирүебез турында сөйли», - диде ул.

   

● 21 августта Татарстан Дәүләт Советы Рәисе Фәрит Мөхәммәтшин «ПолитЗавод» проектында катнашучыларны республиканың авангарды дип атады. Бу хакта бүген парламент башлыгы Казан ратушасында узган «ПолитЗавод» республика иҗтимагый-сәяси проекты финалистлары белән очрашуда белдерде. 
Фәрит Мөхәммәтшин яшьләр белән эшләү проектларына зур кызыксыну белән каравын әйтте. Ул 2018-2019 елларда Татарстанда өч кадрлар проекты — «ПолитЗавод» республика иҗтимагый-сәяси проекты, «Үсеш локомотивлары» стратегик инициативалар конкурсы һәм «ПолитСтартап» актив тормыш позициясе булган 35 яшькә кадәрге гражданнарны ачыклауга юнәлдерелгән кадрлар проекты эшләтеп җибәрелүен искәртте.

«Әлеге проектлар ярдәмендә без үзебез өчен күп кенә яңа кешеләр ачтык. Сез эшкә алыначак өр-яңа идеяләр тәкъдим иттегез. Тугыз айга якын вакыт эчендә сез иҗтимагый эшчәнлек, сәяси көрәш буенча зур мәктәп уздыгыз, җитлеккән идеяләр тәкъдим иттегез», - диде Дәүләт Советы Рәисе.

Фәрит Мөхәммәтшин сүзләренчә, «ПолитЗавод» проекты республика яшьләре арасында елдан-ел популярлаша бара. «Тулаем алганда, конкурс 13 ел уздыру барышында үз йөзен тапты, популярлык казанды. 2018-2019 елларда барлык муниципаль берәмлекләрдән диярлек 970 кеше катнашу өчен гариза тапшырган. 2017 елда 906 гариза бирелгән иде», - диде ул.

Парламент башлыгы проектта 17 яшьтән 44 яшькә кадәрге татарстанлылар, шул исәптән 450 ир-ат һәм 518 хатын-кыз катнашуын әйтте. 602 катнашучы -республиканың 11 югары уку йорты һәм биш урта һөнәри белем бирү мәктәбе студентлары, ә 357се эшче яшьләр вәкилләре.

● 21 августта WorldSkills хәрәкәте яшьләрнең потенциалын ачарга, аларның үз көчләренә һәм уңышлы киләчәгенә ышанычларын ныгытырга ярдәм итә. Бу хакта бүген Татарстан Дәүләт Советы Рәисе Фәрит Мөхәммәтшин WorldSkills International Генераль ассамблеясы утырышында хәбәр итте. 
Фәрит Мөхәммәтшин утырышта катнашучыларны республика җитәкчелеге һәм татарстанлылар исеменнән сәламләде. «Татарстан башкаласы мондый югары дәрәҗәдәге чараларны беренче тапкыр гына оештырмый – без Универсиаданы, ФИНА чемпионатын, футбол мундиале уеннарын кабул иттек. Әмма һәрберсе - зур дәрәҗә һәм зур җаваплылык», - диде республика парламенты башлыгы.

Ул WorldSkills Internationalда катнашучы илләр вәкилләренә, Татарстанга 45нче Бөтендөнья эшче һөнәрләр чемпионатын уздыру ышанычы өчен, рәхмәт әйтте.

Татарстан Дәүләт Советы Рәисе иртәгә 45нче WorldSkills дөнья чемпионаты ачылачагын искәртте. «Безнең өчен, һичшиксез, чара гына түгел, ә иң беренче чиратта дөнья дәрәҗәсендәге технологияләр һәм стандартлар, ихтыяҗ булган һөнәрләр белән танышу, аларның илдә популярлыгын арттыру да мөһим», — дип саный республика парламенты башлыгы.

Фәрит Мөхәммәтшин кабул итүче як хокукларында Франциянең Лион һәм Япониянең Айти префектурасы вәкилләренә 2023 елда WorldSkills дөнья чемпионатын уздыру хокукы өчен көрәштә уңышлар теләде.

WorldSkills Генераль ассамблеясы ике елга бер тапкыр уздырыла. Съездда WorldSkills International (WSI) әгъзалары булган барлык илләрдән вәкилләр катнаша. Бүген Ассамблея химаясында дөньяның 68 иленнән 600дән артык кеше җыелды. Съездда Россияне WorldSkills Russia делегациясе тәкъдим итә, аны берлек генераль директоры Роберт Уразов җитәкли.

   

● 22 августта Татарстанга эш сәфәре белән Казахстан Премьер-министры Әскәр Мамин килде. Ул республиканың берничә алдынгы предприятиесен карады – аның эш графигында беренче булып «ТАНЕКО», КАМАЗ һәм Казан вертолет заводында булды. 
«Бигеш» халыкара аэропортында Казахстан Премьер-министрын Татарстан парламенты җитәкчесе Фәрит Мөхәммәтшин каршы алды.

«ТАНЕКО»да Казахстан делегациясенә нефть эшкәртү һәм нефть продуктлары – автомобиль бензины, авиация керосины, майлау материаллары җитештерү өчен билгеләнгән төп җайланмаларны күрсәттеләр.

Казахстан Премьер-министры Әскәр Мамин әйткәнчә, Татарстанга сәфәре максатларының берсе - уңышлы сәнәгать проектларын өйрәнү, шулай ук нефть эшкәртү тармагында хезмәттәшлекне киңәйтү.

Бүген үк Казахстан Республикасы Премьер-министры Әскәр Мамин белән Россия Хөкүмәте Рәисе Дмитрий Медведев очрашты. Кич белән Казахстан делегациясе «Казан Арена»стадионында 45нче WorldSkills дөнья чемпионатын ачу тантанасында катнашырга планлаштыра.

● 23 августта Дәүләт Советы Рәисе Фәрит Мөхәммәтшин Чаллыда эш сәфәрендә булды. Парламент башлыгы шәһәрдә быел беренче булып төзелгән «Акчарлак» балалар бакчасын ачу тантанасында катнашты. Ул – «Демография» милли проекты кысаларында 2019 елда файдалануга тапшырылырга тиешле мәктәпкәчә белем бирүче алты учреждениенең беренчесе. 
Фәрит Мөхәммәтшин әйтүенчә, шәһәр Татарстандагы демографик вазгыятьне яхшырту юнәлешендә актив эшли. Әлеге тантана да, 65нче комплекста ачыласы мәктәп тә шуны раслый. Мәктәпкә беренче сыйныфка килүчеләр 12 төркемнән дә ким булмас дип көтелә. Һәм бу – шәһәрнең социаль-икътисади иминлеген арттыруның иң яхшы күрсәткече.

«Бүген, чыннан да, шатлыклы көн. Ул Белем көне якынлашуын искә төшерә. Балаларны мәктәпләргә, ә иң кечкенәләрне балалар бакчаларына озатачакбыз. Аларның күбесе менә шундый яңа, уңайлы мәктәпкәчә учреждениеләргә барачак. Шуны билгеләп үтәсе килә: Татарстан бүген үсеш режимында яши. Тораклар, мәктәпкәчә учреждениеләр төзелә, ишегаллары төзекләндерелә. Һәм болар барысы да, барыннан да элек, безнең хезмәт сөючән халык тырышлыгы һәм, әлбәттә, Татарстан территориясендә гамәлгә ашырыла торган программалар ярдәмендә барлыкка килә», – диде Фәрит Мөхәммәтшин.

Тантанада Россия Дәүләт Думасы депутаты Әлфия Когогина һәм Чаллы мэры Наил Мәһдиев да катнашты. 

«Акчарлак» балалар бакчасы төзелеше узган елның ноябрь аенда башланган. Тәрәзәләреннән Кама елгасы күренеп торганга шундый исем кушылган. 

Башкарылган эшләр бәясе 196 млн 380 мең сум тәшкил иткән. Балалар бакчасына 220 бала йөри алачак. Алар өчен 12 төркем булдырылган. Шуларның яртысы – өч яшькә кадәрге сабыйлар өчен. Балалар бакчасының үзенчәлеге – биредә өч төркемдә сабыйлар татар телен өйрәнәчәк, шулай ук күп телле төркем булдырыла.

2019 елда Чаллыда «Демография» илкүләм проекты буенча алты балалар бакчасы тапшырылачак. Шәһәр мэры Наил Мәһдиев үз чыгышында билгеләгәнчә, яңа учреждениеләр ярдәмендә шәһәрдә өстәмә 1 440 урын барлыкка киләчәк, шуларның 780е – ясле яшендәге балалар өчен.

 «Безнең ишегалды» программасы буенча фикер алышу кысаларында Фәрит Мөхәммәтшин Чаллының иң беренче төзелгән ишегалларының берсе – беренче комплекстагы беренче йортта (1/1) булды.

«Безнең ишегалды» программасын гамәлгә ашыру кысаларында булачак үзгәрешләр турында фикер алышу ГЭС бистәсенең 50 ел элек төзелгән беренче комплексында булды. Бүген биредә, нигездә, пенсионерлар гына яши.

Халык белән аралашканда, Фәрит Мөхәммәтшин ишегалды — һәр кеше өчен иң якын һәм газиз тирәлек, диде. Шуңа күрә ул бик уңайлы булырга тиеш. Бу бигрәк тә өлкән яшьтәгеләргә кирәк. «Безнең ишегалларын очрашу өчен яраткан урын булырлык итеп үзгәртеп корырга кирәк. Биредә халык рәхәтләнеп ял итсен, күршеләр белән вакытны рәхәтләнеп үткәрсен», - диде ул.

«Әлбәттә, территорияне яхшырту буенча фикер алышырга теләүчеләрнең фикерләрен тыңларга кирәк. Әмма, бер карау белән монда эш җитәрлек булуын күреп була: машиналар йөрү өлешен киңәйтергә, яктырткычлар куярга, заманча балалар мәйданчыгын ясарга кирәк. Болар барысы да безнең кулдан килә торган эшләр. Безнең башлангычта ярдәм итегез», - диде ул.

Шунда ук халык арасында ярдәм сорап дәштеләр. «Ә сез безгә ярдәм итегез!» - дигән сүздән соң, «Без шуның өчен килдек тә! Әйдәгез, тормышыбызны бергәләп яхшыртыйк», - диде Фәрит Мөхәммәтшин.

Соңгы биш елда Татарстанда 1,7 мең ишегалды төзекләндерелгән. Моңа 5 млрд 500 млн сум акча тотылган. Яңа программа бу эшне киңәйтәчәк. Өч ел эчендә 50 млрд сумлык эшләр башкарылачак.

Дәүләт Советы Рәисе Фәрит Мөхәммәтшин журналистлар белән очрашуда Чаллыда соңгы вакытта булган үзгәрешләрне югары бәяләде, президент программалары уңышлы башкарылуын әйтте.

«Сыйфатлы юллар сөендерә, поликлиникалар яңарды, мәгариф учреждениеләре төзелә. Республикада иң зур мәктәп нәкъ менә Чаллыда барлыкка килде. Һәм бу очраклы түгел. Республика Автошәһәрдә барган вакыйгаларны зур игътибар белән күзәтә һәм Татарстанның сәнәгать үзәгендә тормыш сыйфатын арттыруга һәртөрле ярдәм итә», - диде Фәрит Мөхәммәтшин.

«Чаллы җитәкчелеге дә йоклап ятмый. Шәһәр президент программаларына уңышлы кушыла, ә алар бездә 40 юнәлеш буенча. Аларның күбесе Чаллыда тәкъдим ителгән. Бу актив позицияне, һичшиксез, саклап калырга кирәк», - диде ул.

   

● 26 августта Кытай Халык сәяси консультатив советы рәисе урынбасары Ван Юнцин җитәкчелегендәге делегация рәсми визит белән Казанга килде. Кунакларны "Казан" халыкара аэропортында Татарстан Дәүләт Советы Рәисе Фәрит Мөхәммәтшин каршы алды.
Делегация составында - Кытайның хезмәт ресурслары һәм социаль тәэминат министры Чжан Цзинань, Халык сәяси консультатив советының Мәдәният һәм тарих буенча комитеты рәисе урынбасары Ло Цзяи һәм башка рәсми затлар бар.

Визитның төп максаты  – WorldSkills стандартлары буенча һөнәри осталык  буенча 45 нче халыкара чемпионатның ябылу тантанасында катнашу, анда дөнья беренчелеге эстафетасы флагы Кытайга тапшырылачак.  WorldSkillsCompetition буенча 46 нчы чемпионатны  2021 елда Шанхайда уздыру турында карар WorldSkillsInternationalның Генераль ассамблеясы тарафыннан 2017 елда WorldSkillsAbu-Dhabiда узган халыкара чемпионатта чыгарылган иде.

Татарстанга визит барышында республика Президенты Рөстәм Миңнеханов,   Россия Хөкүмәте Рәисе урынбасары Татьяна Голикова һәм WorldSkills International Президенты Саймон Бартли белән очрашулар ниятләнә.  Шулай ук Кытайдан чемпионатта катнашучылар белән дә очрашачаклар. Моннан тыш, делегация әгъзалары Казан Кремлендә һәм Казан федераль университетында булачаклар.

Кытай делегациясе визиты 26 августтан 28 августка кадәр дәвам итә.

   

● 26 августта Дәүләт корылышы һәм җирле үзидарә һәм Мәгариф, мәдәният, фән һәм милли мәсьәләләр комитетларының уртак утырышы булды. Депутатлар «Сугышчан дан көннәре һәм Россиянең истәлекле даталары турында» Федераль законның 1.1 статьясына үзгәрешләр кертү хакында» («11 ноябрь – Угра елгасында Бөек кара-каршы тору» көне тәмамлану (1480 ел)» истәлекле датасын билгеләү турында) федераль закон проектын карадылар. 
Закон проектының максаты — 11 ноябрьдә Угра елгасындагы кара-каршы торуны Россиянең истәлекле датасы дип тану”, - диде Дәүләт корылышы һәм җирле үзидарә комитеты рәисе Альберт Хәбибуллин.

Утырышта әгъзаларга Калугада 2017 елда халыкара “Угра елгасында кара-каршы тору һәм Россия үзәкләштерелгән дәүләтен формалаштыру: локаль һәм глобаль контекстлар” Бөтенроссия фәнни конференциясе уздырылганы турында искәртелде.

“Калугада үткән конференция нәтиҗәләре буенча резолюция кабул ителгән, аның төп нигезләмәсе — 11 ноябрьдә Угра елгасындагы кара-каршы торуның җиңү көнен Россиянең истәлекле датасы дип тану турындагы инициативаны хуплау турындагы карар", - дип билгеләп үтте комитет рәисе.

ТР Фәннәр академиясенең Шиһабетдин Мәрҗани исемендәге Тарих институты бәяләмәсе нигезендә, Әхмәт хан гаскәрләренең Угра елгасыннан китүе рус җирләрен Алтын Урда ханнарыннан азат итүнең истәлекле датасы буларак тану өчен нигез җитәрлек түгел.

Мәгариф, мәдәният, фән һәм милли мәсьәләләр комитеты рәисе  Разил Вәлиев әлеге законда экстремизм элементлары булу мөмкин дип саный. “Минемчә, бу законны кабул итсәк, Россиядәге сәяси вазгыятькә тагын бер тагын бер проблема өстәлә. Әлеге закон проектын экспертизага бирергә кирәк. Моңа кадәр закон проектларын парламент тикшерүләре аша үткәрә идек, безне чакыралар иде. Ә монда үзләре генә кабул иткәннәр”, - диде ул.

Утырышта әлеге закон проектын берничек тә хупларга ярамый, дигән нәтиҗәгә килделәр. “Капма-каршы торулар күп булган. Әгәр дә һәр истәлекле көнне бәйрәм итә башласак, безнең бәйрәм атна саен булачак. Бер илдә яшәгән халыкларны бер-берсе белән дошманлаштырырга тырышу бик тә мәкерле ул. Моны тәкъдим итүчеләр үзләренә бәйрәм ясыйбыз дип, игътибар арттырырга телиләр”, - дип сөйләде депутатлар.

Һәр ике комитет та Татарстан Дәүләт Советына әлеге закон проектын хупламаска тәкъдим итте.

Татарстан Республикасы Дәүләт Советы депутатлары әлеге закон проекты буенча сораштыру юлы белән тавыш бирәчәкләр.

● 27 августта Кытай Халык Республикасының Халык сәяси консультатив советы рәисе урынбасары Ван Юнцин җитәкчелегендәге Кытай делегациясе Татарстан Дәүләт Советында булды. Алар өчен экскурсияне парламент җитәкчесе Фәрит Мөхәммәтшин шәхсән үзе үткәрде. 
Кунаклар парламент үзәген карады, Татарстан Республикасы Парламентаризм музеенда булды, Дәүләт Советы эшчәнлеге белән танышты. Мактаулы кунаклар китабында Ван Юнцин әфәнде Россия-Кытай мөнәсәбәтләрен алга таба үстерүгә һәм тирәнәйтүгә өмет белдергән язма калдырды.

Кытай делегациясе Казанга WorldSkills 2019 һөнәри осталык буенча 45нче дөнья чемпионатының ябылу тантанасында катнашу өчен килде, аның барышында Кытайга дөнья беренчелеге эстафетасы флагы тапшырылачак.

Бүген кунаклар Татарстан Республикасы Милли музеенда һәм Казан федераль университетында булды. 1887 елда КФУның юридик факультетта белем алган Владимир Ильич Ульянов-Ленин лекцияләр тыңлаган аудиторияне дә карадылар.

  

● 29 августта Татарстан Республикасы Дәүләт Советы «Сугышчан дан көннәре һәм Россиянең истәлекле даталары турында» Федераль законның 1.1 статьясына үзгәрешләр кертү хакында» («11 ноябрь – Угра елгасында Бөек кара-каршы тору» көне тәмамлану (1480 ел)» истәлекле датасын билгеләү турында) федераль закон проектын хупламады. Бу хакта карар РФ ФС Дәүләт Думасына җибәрелде. 
Татарстан парламенты тарихында беренче тапкыр читтән торып тавыш бирү оештырылды. Депутатлар үз фикерләрен сораштыру битләрен факс яисә электрон почта аша җибәреп белдерделәр. Сораштыру битендә өч графа булдырылган – “әйе”, “юк”, “тоткарландым”.

Исегезгә төшерәбез, Дәүләт Советы Регламентына үзгәрешләр, ул парламент әгъзаларына федераль закон проектлары буенча сораштыру юлы белән тавыш бирү мөмкинлеген бирә, Дәүләт Советының бу елның 11 июлендә узган утырышында кертелгән иде. Сүз фәкать тиз арада тавыш бирү таләп ителгән федераль закон проектлары турында гына бара. Башкалары гадәти тәртиптә карала.

Бүген сораштыру нәтиҗәләре мәгълүм булды. Депутатлар бердәм тавыш белән, бер депутат кына "тоткарланды", сугышчан дан көннәре һәм Россиянең истәлекле даталары турында федераль законга үзгәрешләр кертүне хупламады. Дәүләт Советы Рәисе Фәрит Мөхәммәтшин Татарстан парламентының бу карарын имзалап, Россия Федерациясе Федераль Собраниесе Дәүләт Думасына  җибәрде.

